
Бихевиоризм

Бихевиоризм теориясы психологияда жақсы танымал, бірақ әлеуметтануда ол – мінез-
құлық әлеуметтануына тікелей, ал айырбас теориясына жанама әсерін тигізді. Мінез-құлық 
әлеуметтанушысы актор мінез-құлқы мен қоршаған ортаның өзара әрекеттері әсері арасындағы 
байланысты зерттейді. Бұл байланыс «операнттық себептілік» немесе «мінез-құлықтың өз 
салдарынан модификациялануы» арқылы жүзеге асады. Мінез-құлық бастапқыда, баланың 
сәби кезінде кездейсоқтық ретінде бағалануы мүмкін. Мінез-құлық өзі әрекет ететін әлеуметтік 
не физикалық ортаға әсер етеді және орта өз кезегінде оған сәйкес түрде реакция жасайды. Бұл 
реакция акторлардың кейінгі оң, теріс немесе бейтарап әрекеттеріне ықпал етеді. Егер реакция 
қолдау тапса, болашақтағы ұқсас жағдайларда ондай әрекеттер қайталанады. Егер реакция 
жанға бататындай немесе жазаланатындай болса, мінез-құлықтың болашақта қайталануы 
екіталай. Мінез-құлық әлеуметтанушысы қоршаған орта реакциясының тарихын немесе 
қазіргі мінез-құлықтың салдары мен табиғаты арасындағы байланысты зерттеуге мүдделі. 
Оның бұрынғы салдары оның қазіргі күйіне ықпал етеді. Өткен кезеңдердегі белгілі бір мінез-
құлықтың сырына үңіле отырып, біз актордың қазіргі жағдайда соған ұқсас мінез-құлық 
танытатынын болжай аламыз.

Бихевиористердің қызығушылығын тудыратын құбылыстардың бірі – сыйақылар мен 
шығындар. Сыйақылар адамдардың мінез-құлқын нығайту, күшейту сипатымен анықталады, 
ал шығындар мінез-құлықтың қайталану ықтималдығын азайтады. Жалпы алғанда, мінез-
құлық, әсіресе сыйақы мен шығындар туралы идеялар ертеректегі айырбас теориясына елеулі 
ықпалын тигізді.

Рационалды таңдау теориясы

Рационалды таңдау теориясының негізгі ұстанымдары неоклассикалық экономикадан, 
сонымен бірге утилитаризм мен ойын теориясынан алынған. Дебра Фридман мен Майкл Хечтер 
әртүрлі модельдер негізінде өздері «қаңқалық» деп атаған рационалды таңдау теориясының 
моделін жасады.

Рационалды таңдау теориясының зерттеу пәні – акторлар. Акторлар мақсатты бағытталған 
немесе интенционалды болып жіктеледі. Демек, акторлардың өз әрекеттері, бағытталған 
мақсаттары бар. Сонымен қатар акторлардың ықыластары немесе құндылықтары, пайда-
лылығы болады. Рационалды таңдау теориясын бұл ықыластар немесе олардың бастау 
көздері қызықтырмайды. Маңыздысы – іс-қимылдың актордың ықыластар иерархиясына 
сәйкес келетін мақсаттарға қол жеткізу үшін орындалуы. Бұл теория акторлардың мақсаттары 
мен ниеттерін есепке алғанымен, шектеулердің болу ықтималдығын да жоққа шығармай, 
кем дегенде, екі негізгі шектеуді көрсетеді. Біріншісі – ресурстардың жетіспеушілігі. Акторлар 
әртүрлі ресурстарға ие, сондай-ақ олардың басқа ресурстарға қол жеткізу мүмкіндігі әртүрлі. 
Жеткілікті ресурстары бар адамдар үшін мақсатқа жету салыстырмалы түрде оңай болуы 
мүмкін. Дегенмен ресурстары аз немесе тіптен жоқ адамдарға мақсатқа қол жеткізу қиын 
немесе мүмкін емес болуы ықтимал.

Ресурстардың жетіспеушілігіне балама шығындар идеясы тікелей байланысты. Мақсатқа 
ұмтылуда акторлар өздерінің ең маңызды әрекеттерінен бас тартуға жұмсалатын шығындарды 
бағалауы керек. Егер де акторлардың ресурстары аз және соның салдарынан олардың осы 
мақсатқа қол жеткізу мүмкіндіктері жеткіліксіз болған жағдайда және соған деген ұмтылыс 
екінші кезектегі мақсатқа қауіп төндірген болса, олар басты мақсаттан бас тартуы мүмкін. 
Акторлар өздерінің пайдасын барынша арттыруға тырысады және соған сәйкес бұл әрекет 
бастапқы мақсатқа қол жеткізу мүмкіндігі мен оның екінші кезектегі ең бағалы мақсатқа қол 
жеткізу мүмкіндігі арасындағы байланысты айқындайды.

«Жеке әрекетке шектеу қоюдың екінші көзі – әлеуметтік институттар. Фридман мен Хеч-
тердің пікірінше, индивидтің әрекеттері әдетте туғаннан өлгенге дейін отбасылық және мектеп 
ережелері; заңдар мен қаулылар; шұғыл шаралар; шіркеулер, синагогалар мен мешіттер; 

ауруханалар және жерлеу бюролары бойынша шектеледі. Жеке тұлғалар үшін қолжетімді іс-
қимыл бағыттарының жиынтығын шектеу арқылы ойынның күштеп міндеттейтін ережелері, 
соның ішінде нормалар, заңдар, күн тәртібі және дауыс беру әлеуметтік нәтижелерге жүйелі 
түрде әсер етеді». Бұл институттық шектеулер белгілі бір әрекеттерді ынталандыруға және 
басқалардан бас тартуға көмектесетін позитивті және негативті санкцияларды қамтамасыз 
етеді.

Фридман мен Хечтер рационалды таңдау теориясына негіз болатын екі ойды атап өтеді.
Біріншісі – агрегация механизмі немесе «әлеуметтік нәтижеге қол жеткізу үшін біріктірілген 

жеке әрекеттерді» іске асыратын процесс.
Екіншісі – рационалды таңдау жасаудағы ақпараттың маңыздылығы. Қолда бар ақпараттың 

саны немесе сапасы өзгермелі және бұл өзгермелілік акторлардың таңдауларына терең әсер 
ететіні – бұл күнде жұрт мойындаған шындық.

Джордж Хоманстың айырбас теориясы

Джордж Хоманстың айырбас теориясының өзегі іргелі идеялар жиынтығында жатыр. 
Оның кейбір ұсыныстары, кем дегенде, өзара әрекеттесуші екі адамға қатысты болғанымен, 
Хоманс олардың психологиялық қағидаларға негізделгенін дәлелдеді. Хоманстың айтуынша, 
олар екі себептен психологиялық құбылыс болды. Біріншіден, «оларды әдетте өздерін психолог 
деп атайтын адамдар мәлімдейді және эмпирикалық тұрғыдан тексереді». Екіншіден, ең 
бастысы, олар қоғамдағы индивидпен қатынасу деңгейіне байланысты психологиялық үдеріс 
болып табылады: «олар топтар мен қоғам туралы қағидалардан гөрі жеке адам мінез-құлқына 
қатысты қағидалар; адамның адам ретіндегі мінез-құлқы жалпы психологияның саласы 
болып саналады». Осы ұстанымның нәтижесінде Хоманс өзін «психологиялық редукционист» 
ретінде мойындады. Хоманс үшін редукционизм – бұл дәл осы жағдайда әлеуметтану мен 
психологияның жалпы қағидалар логикасына қалай сүйенетінін көрсететін процесс».

Хоманс психологиялық қағидаларды жақтағанына қарамастан, жеке адамдарды оқшау-
ланған деп санамады. Ол адамдардың әлеуметтік жан екенін мойындады және өз уақытының 
көп бөлігін басқа адамдармен өзара қарым-қатынаста өткізді. Әлеуметтік мінез-құлықты 
психологиялық принциптер арқылы түсіндіруге тырысты: «Хоманс ұстанымы бойынша адамның 
мінез-құлқының оның нәтижелеріне әсері егер де физикалық ортадан емес, адамдардан 
шығатын нәтиже болса, онда өзгермейді деген постулаттарға айналған жалпы психологиялық 
тұжырымдарға негізделеді. Хоманc «өзара әрекеттесуден жаңа нәрсе пайда болады» деген 
Дюркгеймнің позициясын теріске шығармады. Оның орнына ол пайда болған қасиеттерді 
психологиялық принциптермен түсіндіруге болатынын айтады. Әлеуметтік фактілерді түсіндіру 
үшін жаңа әлеуметтік қағидаларды енгізудің қажеті жоқ. Ол әлеуметтанудың негізгі ұғымы – 
норманы мысал ретінде пайдаланды:

Хоманс «ер адамдарды әлеуметтануға қайтарудың» бағдарламасын егжей-тегжейлі сипаттап 
берді, сондай-ақ психологияға, адамдарға және «қоғамдық өмірдің қарапайым түрлеріне» 
арналған теорияны әзірлеуге тырысты. Оның пікірінше, бұл теория «әлеуметтік мінез-құлықты 
кем дегенде екі адамның арасындағы материалдық немесе бейматериалдық, азды-көпті 
пайдалы немесе қымбат іс-әрекет айырбасы ретінде қарастырады». Мысалы, Хоманс тоқыма 
өнеркәсібіндегі механикалық техниканың дамуын, осылайша индустриялық революцияны 
психологиялық принцип арқылы, яғни адамдар өздерінің сыйақыларын арттыру үшін белгілі 
бір жолмен әрекет етуі мүмкін деген оймен түсіндірді. Жалпы алғанда, айырбас теориясының 
ол ұсынған нұсқасында қарапайым әлеуметтік мінез-құлықты пайда және шығын тұрғысынан 
түсіндіруге тырысты. Оған танымал «әріптесі және досы» Толкотт Парсонстың құрылымдық-
функционалдық теориялары өз әсерін тигізді.

Хоманс құрылымдық функционалистердің концептуалдық категориялар мен сызбанұс-
қаларды ойлап табуынан да артық нәрсе жасады. Ол ғылыми әлеуметтанудың мұндай 
категорияларға мұқтаж екенін мойындады, алайда әлеуметтану да «категориялар арасындағы 
қарым-қатынастар туралы жалпы қағидалар жиынтығын қажет етеді, себебі оларсыз түсіндіру 
мүмкін емес. Қағидаларсыз ешқандай түсінік жоқ». Осылайша Хоманc психологиялық деңгейді 

есепке алатын осы қағидаларды дамытуды өзіне міндет етіп қойды, сөйтіп ол айырбас 
теориясының негізін қалады.

«Әлеуметтік мінез-құлық: оның қарапайым формалары» еңбегінде Хоманс өзінің айырбас 
теориясын мінез-құлық психологиясы мен қарапайым экономика, атап айтқанда рационалды 
таңдау теориясы негізінен алғанын мойындады. Шын мәнінде, Хоманс өзінің теориясының 
«айырбас теориясы» деп аталғанына өкінеді, өйткені ол оны нақты жағдайларға қатысты 
қолданылатын бихевиористік психология ретінде қарастырады.

Ол Б.Ф. Скиннердің бихевиористік парадигмасының мысалын, әсіресе оның көгершіндерді 
зерттеуін талқылаудан бастаған еді: «Мысалы, зертханада торда аңқау көгершін бар делік. Оның 
қоршаған ортасын зерттеу үшін қолданатын туа бітті мүшесінің бірі – тұмсық. Көгершін тордың 
ішінде шұқыланып жүргенде тұмсығымен дөңгелек қызыл нысанаға тиеді, осы мезетті күтіп 
отырған психологтар немесе автоматты машина оны дәнмен қамтамасыз етеді. Дәлелдер – 
бұл көгершіндердің мінез-құлықты тағы бір рет қайталау ықтималдығы, яғни оның жай шоқу 
ғана емес, нысананы шоқу ықтималдығы өседі. Скиннердің тілінде көгершіннің нысананы 
шоқу мінез-құлқы – оперант; оперант күшейтілді; дән – күшейткіш; ал көгершін операнттық 
себептілікті басынан өткізеді. Хоманстың айтуынша, егер біз тіліміздің әдеттегі ағылшын 
тілі болуын қаласақ, көгершіннің сыйақы алу арқылы нысананы шоқуды үйренгені туралы 
мысалды келтіре аламыз».Бұл мысалда Скиннерді көгершіндер қызықтырды, ал Хоманстың 
алаңдаушылығы адамдар еді. Хоманстың айтуынша, Скиннердің көгершіндері психологпен 
нақты айырбас қарым-қатынасқа түспейді. Көгершін біржақты айырбас қарым-қатынасқа 
түседі, ал адамдар арасындағы айырбас екіжақты болады. Көгершінді дән ынталандырады, 
сондықтан ол физикалық ортаның ұқсас байланысына түседі. Өзаралық болмаған соң Хоманс 
оны жеке мінез-құлық ретінде анықтады. Хоманc мінез-құлықтың мұндай түрін зерттеуді 
психологқа тапсырды, ал әлеуметтанушыларды, «кем дегенде, екі жануардың әрқайсысының 
әрекеті басқасының әрекетіне серпін беретін және сәйкесінше бір-біріне әсер ететін» әлеуметтік 
мінез-құлықты зерттеуге шақырды. Дегенмен, оның айтуынша, жеке мінез-құлыққа қарағанда, 
әлеуметтік мінез-құлықты түсіндіру үшін жаңа қағидалар талап етілмейді. Скиннердің 
көгершіндерді зерттеуде дамытқан жеке мінез-құлық заңдары өзара қуаттандырудың 
күрделілігін есепке алумен бірге, әлеуметтік мінез-құлықты түсіндіреді. Ақырында, Хоманс 
Скиннерден алынған қағидалардың қажет екенін, зауықсыз болса да, мойындады.

Ғалым өзінің теориялық еңбегінде күнделікті әлеуметтік өзара әрекеттесумен шектелді. 
Алайда ол өзінің принциптеріне негізделген әлеуметтанудың, барлық әлеуметтік мінез-
құлықты түсіндіре алатынына сенімі мол болғаны анық. Міне, Хоманc өзін қызықтырған 
айырбас қарым-қатынастарының бір түрін көрсетуде төмендегі мысалды қолданды: «Мысалы, 
екі адам кеңседе құжаттарды рәсімдеу жұмыстарын жүргізіп жатыр. Кеңсе ережелеріне сәйкес 
әрқайсысы өз ісін өз бетімен жасауы керек немесе көмекке мұқтаж болса, басшыдан кеңес 
алуы тиіс. Біз Тұлға деп атау беретін адамдардың бірі жұмысқа дағдыланбаған және уақыт 
өте алуға мұқтаж және көмек алған жағдайда ғана өз ісін жақсарта және жылдамдата түседі. 
Ережеге қарамастан, ол жетекшісімен кеңесіп отыруды қаламайды, себебі оның біліктілігінің 
төмендігі оның жұмыста көтерілу мүмкіндігіне зиян келтіруі мүмкін. Оның орнына ол басқа 
адамды іздейді және одан көмек сұрайды. Ол көмек сұрайтын Басқа адамның Тұлғаға 
қарағанда тәжірибесі мол, өз жұмысын сапалы әрі тез жасай алады, бос уақыты бар, сондықтан 
да бақылаушы оны ережелерді бұзды деп іздеп, оған кедергі келтірмейді деп болжауға негіз 
бар. Басқа Тұлғаға көмектеседі, ал өз кезегінде, Тұлға оған алғыс айтып, ризашылық білдіреді. 
Екі адам осылайша бір-біріне көмектеседі және бірін-бірі қолдайды».Осындай ситуацияларды 
қарап және Скиннердің шешімдеріне сүйене отырып, Хоманс бірқатар тұжырымдар жасады.

Табыс қағидасы

Хоманстың пікірінше, «Адамдар түрлі іс-әрекет барысында нақты бір әрекеті марапатталған 
сайын, сол әрекетті қайталауы әбден мүмкін». Ол кеңседегі «Тұлға» мен «Басқа» мысалын алсақ, 
бұл ұсыныс «Тұлға» сапасындағы адамның көмекші ретіндегі «Басқадан» көмек сұрауы оның 
өткен кезеңде пайдалы кеңес алғанымен байланысты екенін білдіреді. Сонымен қатар өткен 

уақыттарда адамға жиі пайдалы кеңестер берілсе, ол көбінесе көбірек кеңес сұрайды. Сондай-
ақ басқа адамның өткен уақыттарда берген кеңесі жиі қолдауға ие болса, ол кеңес беруге және 
оны жиірек беруге дайын болады. Жалпы алғанда, табысқа жетудің қағидасына сәйкес мінез-
құлық үш кезеңді қамтиды: біріншіден, адамның әрекеті; екіншіден, марапатталған нәтиже; 
үшіншіден, бастапқы немесе оған ұқсас әрекеттің қайталануы.

Хоманс табысқа қол жеткізу туралы бірқатар қағидаларды нақтылады. Біріншіден, кө-
бінесе артық марапаттау жиі кездесетін іс-әрекеттерге әкелетініне қарамастан, бұл өзаралық 
байланыс шексіз жалғаса бермейді. Кейбір жағдайларда адамдар ылғи да осындай жолмен 
әрекет ете алмайды. Екіншіден, мінез-құлық пен сыйақы арасындағы интервал қаншалықты 
қысқа болса, адамның мінез-құлқын қайталауы ықтимал. Керісінше, мінез-құлық пен сыйақы 
арасындағы ұзақ уақыт аралығы қайталанатын мінез-құлықтың ықтималдығын төмендетеді. 
Ақыр аяғында, оның пайымдауынша, үзілмелі сыйақылар үнемі қайталанатын әрекеттерге 
қарағанда қайталанатын мінез-құлықты тудыруы мүмкін. Тұрақты сыйақылар іш пыстыру 
мен сатиацияға әкеледі, ал тұрақсыз аралықтағы сыйақылар қайталанатын мінез-құлықты 
тудырады.

Стимул қағидасы

Хоманс айтқандай «Егер бұрын белгілі бір ынталандыру немесе ынталандыру жүйесі 
адамды марапаттауға негіз болған болса, қазіргі жағдайдағы дәл соған ұқсас ынталандыру-
дың да адамды сол бұрынғыдай әрекет жасауға құлшындыруының ықтималдығы жоғары 
болады». «Егер бұрын белгілі бір ынталандыру немесе олардың жиынтығы қандай да бір іс-
әрекетті марапаттауға негіз болған болса, жаңа стимулдар бұрынғыға ұқсас болған жағдайда 
адамның осындай немесе осыған ұқсас әрекетті болашақта қайталау ықтималдығы жоғары 
болады». Біз тағы да Хоманcтың кеңсе мысалына ораламыз: егер бұрын Тұлға және Басқалар 
кеңес беруді және кеңес алуды жөн көрген болса, онда олар болашақта осындай жағдайларда 
ұқсас іс-әрекеттерге тартылуы ықтимал. Ол одан да түсініктірек мысалды келтірді: «Қараңғы 
бассейнге қармақ салып, балық ұстаған балықшы сондай қараңғы бассейндерде балық 
аулауға бейім болады».

Хоманc ұқсас жағдайларға мінез-құлықты бейімдеу процесіне негізделген жалпыландыру 
процесіне қызығушылық танытты, яғни балық аулау мысалындағы жалпылаудың бір қыры 
– қараңғы бассейндерде балық аулап үйренген адамның кез келген қараңғы бассейнге 
барып балық аулай алуы. Сонымен қатар балықтан түскен табыстар балық аулаудың басқа 
түріне дағдыландыруы немесе тіпті аң аулауға деген құмарлықты оятуы мүмкін. Дегенмен 
айырмашылықтың болу процесі де маңызды, яғни актор өткен жолы олжалы болған нақты 
жағдайларда ғана балық аулайды. Бір жағынан, егер табысқа жету жағдайлары тым күрделі 
болса, ұқсас жағдайлар мінез-құлықты ынталандырмауы мүмкін. Егер түбегейлі нәтиже 
ойлағаннан әлдеқайда ұзаққа созылып кетсе, онда мұндай жағдай іс-әрекетті ынталандырмауы 
ықтимал. Актор ынталандыруға әсіресе ол құнды болған сайын әбден дәнігіп алуы мүмкін. 
Шын мәнінде актор алдамшы ынталандыруларға (стимулдарға) ситуация сәтсіздікке дейін 
алып келгенше жауап беруі мүмкін. Бұл процеске бірінші кезекте, жеке адамның сезімталдығы 
немесе ынталандыруға жауапты түрде қарауы әсер етеді.

Құндылық қағидасы

Хоманстың дәлелдеуі бойынша, «Адамға өзінің іс-әрекетінің нәтижесі неғұрлым құнды 
болған болса, оның іс-әрекетті іске асыру ықтималдығы соғұрлым жоғары болады». Кеңсе 
жағдайын мысалға алар болсақ, әркімнің келесі біреуге ұсынатын сыйақысы құнды болып 
есептелсе, акторлардың қажет іс-әрекетті орындау ықтималдығы да соған сәйкес жоғары 
болады. Бұл кезеңде Хоманс сыйақылар мен жазалау тұжырымын ұсынды.

Сыйақы – оң мағынадағы іс-әрекет. Сыйақыны ұлғайту қажетті іс-әрекеттің орындалу 
ықтималдығына әкеледі.

Жазалау – теріс мағынадағы іс-әрекет. Жазалау қатайған сайын субъектінің өз қалауы 
бойынша іс-әрекет ету мүмкіндігі азая береді. Хоманс жазалауды «адамдардың өз әрекетін 
өзгертуіне мәжбүрлеудің тиімсіз құралы» деп санайды, себебі адамдар жазалауға ықпалсыз 
іс-әрекетпен жауап қайтаруы мүмкін. Еріксіз іс-әрекетті ынталандырмаған жөн, ақыры мұндай 
іс-әрекет жойылады. Олардың артықшылықтары бар екені белгілі, алайда олар аз мөлшерде 
болуы мүмкін. Хоманс бұл тек қана гедонистік теория емес екенін анық көрсетті, сыйақылар 
материалистік немесе альтруистік түрінде болуы мүмкін.

Депривация-сатиация қағидасы

«Адам өткен уақытта белгілі бір марапатты жиі алса, алдағы уақытта алатын сол марапаттың 
құны азая түседі».

Хоманс

Кеңседе өзгелерге кеңес беру немесе кеңес алу үшін адамдар бір-бірін жиі марапаттауы 
мүмкін, алайда ол марапат олар үшін құндылығын бірте-бірте жоғалтады. Бұл жерде уақыт 
шешуші мағынаға ие, егер белгілі бір марапат ұзақ уақыт бойы қайталана берсе, адамдардың 
қанағаттану ықтималдығы азаяды. Алайда бұл кезеңде Хоманс құн және кіріске қатысты 
өзге екі сыни тұжырымдаманы анықтады. Кез келген іс-әрекеттің құны альтернативті іс-
әрекет бағытында жоғалтылған сыйақыға қатысты анықталады. Әлеуметтік айырбастағы 
кіріс шығындармен салыстырғанда алынған көбірек сыйақы ретінде түсіндіріледі. Соңғы-
сы Хоманстың депривация-сатиация туралы болжамдарын өзгертуіне түрткі болды, себебі 
«адамның іс-әрекетінің нәтижесінде алынған пайдасы неғұрлым көп болса, оның орындалу 
ықтималдығы соғұрлым жоғары болады».

Агрессия – мақұлдау ұсыныстары

«А ұсынысы: Хоманс бойынша, адам өзі күткен сыйақыны алмаса немесе өзі күтпеген 
жазалауға ұшыраса, ашуланады; агрессиялы іс-әрекетке бейім болады және ондай іс-әрекет 
нәтижесі ол үшін қымбатқа түсуі мүмкін». Егер кеңседе адам өзі күткен кеңесті алмаса, ал басқа 
біреу өзі күткен мадақты естімесе, олардың екеуі де ашулануы мүмкін. Хоманс еңбектеріндегі 
түңілу және ашу тұжырымдамасына таңғаламыз, себебі олар психикалық жай-күйге қатысты 
болып көрінуі мүмкін. Іс жүзінде ол «адам қалағанын алмаған жағдайда уайым-қайғыға 
салынады, – дейді; Хоманс бұлай үмітсізденіп, түңілу міндетті түрде ішкі күйге «ғана» қатысты 
болуы тиіс емес екеніне сендіреді. Сонымен қатар тек сол адамға ғана емес, бөтен адамдар 
бақылайтын «сыртқы оқиғаларға» да қатысты болуы мүмкін. А қағидасында агрессияны бекіту 
тек теріс эмоцияларға байланысты, В ұсынысы көбінесе жағымды эмоцияларға ие.

«В ұсынысы: Хоманстың көзқарасы бойынша, егер адам өзі күткен немесе өзі күткеннен 
де көп сыйақы алса, керісінше күткен жазаны алмаса, онда риза болады; Сондықтан да оң іс-
әрекет жасауға бейім болады, ал ондай іс-әрекет нәтижесі ол үшін бұрынғыдан да құнды бола 
түседі». Мысалы, кеңседе адам өзі күткен кеңесті алса, ал келесі бір адам өзі күткен мадақты 
естісе, олардың екеуі де риза болып, бір-біріне көбірек кеңес беруі ықтимал. Кеңес және мадақ 
әрқайсысы үшін ерекше құнды болады.



7

Кітап:
Тарау:
Дәріс:

Әлеуметтану теориясы
3. Қазіргі заманғы әлеуметтану теориясы: негізгі мектептер
20. Айырбас, рационалды таңдау  теориялары

Рационалдық ұсыныс

Хоманс бойынша, «Баламалы әрекеттер арасынан таңдау жасау кезінде адам өзіне сол 
уақытта нәтижелердің құндылықтығын көбейткенде қандайы жоғары көлемді қамтамасыз 
ететініне қарай таңдайды. Бұрынғы ұсыныстар көбіне мінез-құлыққа тәуелді болғандықтан, 
рационалды таңдау теориясында Хоманстың көзқарасына рационалдық туралы ұсыныстардың 
әсер еткенін көрсетеді. Экономикалық тұрғыдан алғанда, осыған сәйкес әрекет ететін акторлар 
өздеріне пайдалы қызметтерді барынша арттырады. Негізінен, адамдар ашық түрдегі 
әртүрлі балама әрекеттер арқылы есептеулер жасайды. Олар әрбір әрекетке байланысты 
сыйақылардың санын салыстырады. Сондай-ақ олар, шын мәнінде, сыйақыны алу мүмкіндігін 
де есептейді. Акторлар сыйақының алынуы екіталай деп санаса, жоғары бағаланған сыйақылар 
құнсызданады. Керісінше, құндылығы төмен сыйақылар тым қол жетімді болса, олардың құны 
арта түседі. Осылайша сыйақының құны мен жетістікке жету ықтималдығы арасында өзара 
әрекеттесу бар.

Ең қымбат сыйлықтар – бұл өте құнды және қолжетімділер. Ең пайдасыз сыйақы – бұл 
бағалы емес және қол жеткізуі екіталай сыйақылар.

Хоманс рационалдық туралы ұсынысты табыспен, ынталандырумен және құндылықтармен 
байланыстырады. Рационалдық ұсыныс бізге адамдардың іс-әрекет жасауы олардың табысқа 
жету ықтималдығын қабылдауына байланысты болатынын айтады. Бірақ бұл қабылдауды 
не анықтайды? Хоманс табысқа жету мүмкіндігінің жоғары немесе төмен болуын бұрынғы 
табыстары мен бүгінгінің бұрынғы сәтті жағдайларға ұқсас болуымен байланыстырады. 
Рационалдық ұсыныс актордың бір сыйақыны басқа біреуінен неге артық бағалайтынын 
айтпайды. Бұл үшін бізге құндылық ұсынысы қажет. Осылайша Хоманс өзінің рационалдық 
принципін мінез-құлық туралы кеңестерімен байланыстырады. Ақыр соңында, ол теориясында 
акторды рационалды табыс іздеуші ретінде қарастыруға болады дейді. Алайда оның теориясы 
психикалық жай-күй мен кең ауқымды құрылымдарды зерделеуде әлсіз болды. Мысалы, 
Хоманс санаға қатысты «толыққанды дамыған психология» қажет екенін мойындады. 
Осындай әлсіздіктерге қарамастан, ғалым жеке мінез-құлық деңгейінде батыл жұмыс істеген 
бихевиорист болып қалды. Ол: «Қарапайым әлеуметтік мінез-құлықты жеткілікті түрде түсінетін 
болсақ, кең ауқымды құрылымдарды да түсінуге болады», – деп мәлімдеді. Айырбас процестері 
жеке және қоғамдық деңгейлерде «бірдей» деп тұжырымдайды. Дегенмен әлеуметтік деңгейде 
«іргелі процестерді біріктіретін жолдар күрделі» екенін жоққа шығармайды.

Питер Блаудың айырбас теориясы

Питер Блаудың мақсаты «адамдар мен топтар арасындағы қарым-қатынасты реттейтін 
әлеуметтік процестерді талдау негізінде сол әлеуметтік құрылымды түсіну болды. Негізгі 
сұрақ: «Әлеуметтік өмірдің адамдар арасындағы қауымдастықтардың айтарлықтай кешенді 
құрылымына қалай айналатыны?» еді. Блау Хоманстың әлеуметтік өмірдің қарапайым түрлері 
мен күрделі құрылымдарды талдау шеңберін одан әрі кеңейтуге талпыныс жасап: «Бетпе-бет 
өзара әрекеттесу процестерін зерттеудің негізгі әлеуметтанулық мақсаты – даму үстіндегі 
әлеуметтік құрылымдарды сипаттайтын жаңа әлеуметтік күштерді түсінуге негіз қалау», – 
дейді.

Блау айырбас процесіне ерекше назар аударды, оның пікірінше, айырбас процесі адам мінез-
құлқына айрықша әсер етеді және жеке адамдар арасында да, топтар арасында да қарым-
қатынастың негізін қалайды. Іс жүзінде Блау тұлғааралық айырбастан әлеуметтік құрылымға, 
одан әлеуметтік өзгерістерге әкелетін төрт сатылы бір ізділікті қарастырды:

1-қадам: Адамдар арасындағы жеке айырбас трансакциялар... тудырады.
2-қадам: Мәртебе мен биліктің дифференциациялауына… әкеледі.
3-қадам: Легитимизация және ұйым... тамыр жаяды.
4-қадам: Оппозицияға және өзгеріске әкеледі.

Микродан – макроға

Блау ұсынған әлеуметтік айырбас тұжырымдамасы басқалардың қолдау реакциясына 
тәуелді адамдардың іс-әрекеттерімен шектелген. Адамдар әлеуметтік бірлестіктерді құруға 
себеп болатын көптеген жағдайларға байланысты бір-бірімен жақындасады. Бастапқы байла-
ныстар жасалып болғаннан кейін, бір-біріне берілетін сыйақылар байланыстарды сақтауға 
және нығайтуға көмектеседі. Керісінше де болуы мүмкін: сыйақы жетіспеген жағдайда қа-     
уымдастық әлсірейді немесе ыдырайды. Айырбасталған сыйақылар ішкі немесе сыртқы 
болуы мүмкін. Тараптар үнемі бір-бірін тең деңгейде сыйақымен қамтамасыз ете алмайды, 
айырбастағы теңсіздік болған кезде қауымдастық ішінде биліктің айырмашылығы пайда 
болады.

Бір тарапта екінші тарапқа қажетті мұқтаж нәрсе болса, бірақ басқа тараптың оған қарым-
та сыйақысы болмаса, бұл жағдайға қатысты төрт балама бар: Біріншіден, адамдар басқа 
адамдарды өздеріне көмектесуге мәжбүр етуі мүмкін. Екіншіден, олар өздеріне қажетті нәрсені 
алу үшін басқа ресурс таба алады. Үшіншіден, олар өзгелерден алғысы келетін нәрсесіз де 
өмір сүруге тырысуы ықтимал. Төртіншіден, ең бастысы, олар қарым-қатынасқа түсу арқылы 
басқаларға «жалпыланған несие» бере отырып, өзгелерді өздеріне бағындыра алады; кейін 
басқалар қарсы бірдеңе істеуді көздесе, осы несие арқылы олардың әрекетіне шектеу қоя 
алады.

Блаудың айқындамасы Хоманстың ұстанымына ұқсас, бірақ Блау өзінің теориясын 
әлеуметтік фактілер деңгейіне дейін кеңейтті. Ол мысалы, әлеуметтік өзара әрекеттесу 
процестерін қоршаған ортаның әлеуметтік құрылымынан бөлек талдау мүмкін емес екенін 
атап өтті. Әлеуметтік құрылым әлеуметтік өзара әрекеттесуден туындайды, бірақ бұл кезде 
олар өзара әрекеттесу процесіне әсер ететін дербес күшке ие болады.

Блаудың талдауы бізді Хоманс ұсынған айырбас теориясынан алшақ әкетеді. Хоманс 
үшін аса маңызды жеке тұлға мен жеке тұлғалық мінез-құлыққа Блау тұжырымдамасында 
ешқандай мән берілмейді. Оның орнына алдыңғы қатардан түрлі әлеуметтік фактілер орын 
алады. Мысалы, Блау топтарды, ұйымдарды, ұжымдарды, қоғамдарды, нормаларды және 
құндылықтарды қарастырды. Өзінің талдауында ол ірі ауқымды әлеуметтік бірліктерді бай-
ланыстырушы және жоюшы механизмге ерекше назар аударды, бұл әлеуметтік фактілер 
парадигмасын ұстанушылардың дәстүрлі құралы бола алады.

Блау айырбас теориясын тек ірі қауымдастықтар деңгейіне дейін кеңейтуді пайымдайды, 
оны танымастай етіп өзгертеді. Ол қарастыратын қарым-қатынас деңгейіне сай процестер 
жеке тұлғалық деңгейде болып жатқан үдерістен түбегейлі түрде ерекшеленеді. Ол айырбас 
теориясы шегін кеңейтуге талпыныс жасап, оны макродеңгейлік теорияға өзгертті. Дегенмен 
жан-жақты алып қарағанда ғалым жеке тұлғалар арасындағы қарым-қатынас бәрібір айырбас 
теориясының негізгі пәні болып қалатынын жақсы түсінген еді. Әйтсе де ол толықтыруды – 
макроқұрылымдарды қарастыруды талап етеді. Блау бұл ойын жасырмайды және өзінің соңғы 
еңбектерінде макродеңгейлік, құрылымдық құбылыстарға ерекше көңіл аударды.


